
SEREMBAN, 29 Mei (Bernama) -- Kerajaan Negeri Sembilan akan meneruskan program 

akademik terbilang agar warga pendidik terus gigih, inovatif, berdedikasi dan berintegriti 

dalam menggalas tanggungjawab diamanahkan. 

 

Mengumumkan demikian, Menteri Besar Datuk Seri Mohamad Hasan berkata ini berikutan 

kejayaan Jabatan Pelajaran Negeri Sembilan (JPNS) menempa nama dalam kelompok lima 

terbaik di Malaysia dalam peperiksaan UPSR, PMR, SPM dan STPM. 

 

Katanya, peningkatan prestasi ini amat ketara dalam tiga tahun kebelakangan mulai tahun 

2009, 2010 dan 2011. 

 

"Bagi menjamin kejayaan ini, kerajaan juga terus melaksanakan usaha bersepadu bagi 

melonjakkan prestasi sekolah melalui peningkatan kualiti guru secara berterusan, 

penerapan elemen inovasi dan berkualiti dalam pengajaran dan pembelajaran serta 

pemupukan budaya kepemimpinan sekolah yang berkesan," katanya pada majlis Anugerah 

Akademik Terbilang 2012 JPNS di sini, pada Selasa. 

 

Katanya beliau sangat berpuas hati dengan komitmen tinggi para pengetua, guru besar dan 

guru-guru yang berkhidmat di seluruh Negeri Sembilan dalam usaha meningkatkan kualiti 

pendidikan. 

